Раённая алімпіяда школьнікаў
па беларускай мове

2008 г.
Лінгвістычны конкурс

11, 11’ класы                                                          

ЗАДАННІ
1. Запішыце па два ўласныя прыклады пар слоў, якія б адрозніваліся: 1) адным гукам; 2) двума гукамі; 3) усімі гукамі; 4)парадкам размяшчэння гукаў.

                                   Максімальная колькасць балаў – 8 (0,5 бала за кожную пару)

2. Пісьмова адкажыце на пытанні.

Максімальная колькасць балаў – 5.

     1.Якое слова па сваёй семантыцы выпадае з агульнага рада: ільнянішча,    грачанішча, бульбянішча, папялішча, люцэрнішча? Выпішыце і патлумачце сваё рашэнне. ( 2 балы.)
      2. Хто лішні ў кампаніі: сяброўка, каляжанка, манерка, швагерка, свякроўка? (Выпішыце (0,5 бала) і патлумачце (0,5 бала).

      3. Як называюць: 1) снег, які толькі што выпаў (1 бал); 2) у вясельным абрадзе: месца (звычайна дзяжа, пакрытая кажухом), куды садзяць нявесту, часам жаніха (1бал)?

3.Запішыце 10 аднаскладовых назваў гарадоў і мястэчак Беларусі.

Максімальная колькасць балаў – 5.

      4. Узнавіце вядомыя фразеалагізмы. Укажыце іх значэнні:
       1) праметэеў…,

       2) гордзиеў…,

       3) фількава…,

       4) аўгиевы…,

       5  дзесятая вада на… .

            Максімальная колькасць балаў – 5.

      5. Запішыце па-беларуску.

          Максімальная колькасць балаў – 3(0,5 бала за правільны адпаведнік).

1. Исследование процесса речи-… 2. Пламенная речь-…  3. Завёл речь о…- …  

4. У парня непонятная речь - …   5. Об этом не было и речи - …  6. Прямая (косвенная) речь - …

     6. Выпішыце словы, якія маюць аднолькавую марфемную будову.

 Берагчы, беражок, белы, горача, годнасць, далёка, несці, укапацца, лімон, узяць, планаваць.

     Максімальная колькасць балаў – 3.

    7. Запішыце парамі назоўнікі, якія абазначаюць дні тыдня, і ўтвораныя ад іх прыметнікі.
     Максімальная колькасць балаў – 3,5.

8. З прапанаваных спалучэнняў слоў выпішыце словазлучэнні. Вызначце від сувязі.

          Няхай працуюць; пяцёра сяброў; будзем спадзявацца; вельмі прыгожы; загадчык кафедры; самы прыгожы; на працягу тыдня; учарашні дзень; вокны пафарбаваны; хтосьці з нас; больш важны; запрасілі выступіць.

     Максімальная колькасць балаў – 3.

9. Прачытайце тэкст. Вызначце тып тэксту (1 бал ), укажыце яго кампазіцыйную схему (1 бал) і характэрныя моўныя сродкі (2 балы).

    Максімальная колькасць балаў – 4.

    Ціха і ўрачыста ў зімовым лесе. Высакастволыя хвоі ў белых шапках і заснежаныя яліны стаяць задуменна і важна. Прамяні скупога зімовага сонца, прабіваючыся праз цяжкія шэрыя хмары, надаюць лесу казачны выгляд. У серабрыста-блакітнай смузе стаяць дрэвы; мякка падаюць пухкія сняжынкі, зіхоткімі пацеркамі асядаючы на зямлю. Цяжкая снегавая шапка, сарваўшыся раптам з дрэва, гучна тоне ў высо-
кай гурбе. І зноў цішыня.

                                                                                                     А.Курскоў.

Тэкст для водгуку

Мама

Не знаюць стомы маміны далоні.               Мы кожнай клеткай адчуваць павінны

Усё навокал цягнецца да іх -                       Жывую сувязь – маці і дзіця.

Бутоны сарамлівыя півоні,                         

Запэцканыя тварыкі малых.                       Няхай часцей шчымлівая трывога

                                                                           Кранае сэрца востра, як ігла,

Учора дзеткі плакалі: “На рукі”.                Што вось яшчэ адна твая дарога

А сёння ўжо нявесты, жаніхі.                       На твары мамы зморшчынкай лягла.
У іх цяпер складаныя навукі,                      

У іх цяпер далёкія шляхі.                              Апошні свой аддасць кавалак хлеба,

                                                                            Жыццё аддасць, каб толькі мы жылі…

Зямля і дрэвы, дрэва і галіны -                    Два сонцы ёсць.

Ёсць рэчы недзялімыя ў жыцця.                Адно нам свеціць з неба.

                                                                            Другое – мама – грэе на зямлі.

                                                                                    (Святлана Басуматрава.)

ДАВЕДКІ

ЗАДАННЕ 1

Адрозніваюцца адным гукам: баец  ІбайэцІ – барэц, воз-вось; 2) двума гукамі: кладка-хватка, вось – воз; 3) усімі гукамі: сын-сінь, мост-захад; 4) парадкам размяшчэння гукаў: мароз-сорам, мода-дома.

ЗАДАННЕ 2

1. Лішняе слова – папялішча=пажарышча ‘месца, дзе быў пажар’. Усе астатнія словы маюць значэнне ‘месца, дзе штосьці расло’.

2. Манерка – 1) паходная пляшка; 2) круглая бляшанка (разм.).

3. 1) пароша; 2) пасад.

ЗАДАННЕ 3

Бобр, Брэст, Глуск, Ельск, Клецк, Мінск, Мір, Пінск, Рось, Свір, Шклоў.

ЗАДАННЕ 4

1. Праметэеў агонь – незгасальнае імкненне да высакароднай мэты. 2. Гордзіеў вузел – заблытаная справа, складаныя абставіны. 3. Фількава грамата – пустая паперка, несапраўдны ці няправільна напісаны дакумент. 4. Аўгіевы стайні – 1) вельмі забруджанае месца, запушчанае памяшканне; 2) поўнае бязладдзе, надзвычайная запушчанасць спраў (у якой-н. арганізацыі). 5.Дзесятая вада на кісялі – вельмі далёкі сваяк.
ЗАДАННЕ 5

1. Исследование процесса речи – даследаванне працэсу маўлення. 2. Пламенная речь – палымянае слова (прамова). 3. Завёл речь о… - пачаў размову пра… . 4. У парня непонятная речь – у хлопца невыразнае вымаўленне. 5. Об этом не было и речи – пра гэта і гаворкі не было. 6. Прямая (косвенная) речь – простая (ускосная) мова.

ЗАДАННЕ 6

Бераг-чы, горач-а, нес-ці, узяць.

ЗАДАННЕ 7

Панядзелак – панядзелкавы, аўторак – аўторкавы, серада (слоўнікі не падаюць прыметніка), чацвер – чацвярговы, пятніца – пятнічны, субота – суботні, нядзеля – нядзельны.
ЗАДАННЕ 8

Пяцёра сяброў – кіраванне, вельмі прыгожы – прымыканне, загадчык кафедры – кіраванне, учарашні дзень – дапасаванне, хтосьці з нас – кіраванне, запрасілі выступіць – прымыканне.

ЗАДАННЕ 9

Тып тэксту – апісанне, якое выкарыстоўваецца для характарыстыкі зімовага лесу. Лагічным цэнтрам выступае першы сказ, які ўказвае на тэму выказвання. Наступныя сказы перадаюць прыметы зімовага лесу, развіваюць тэму.

Кампазіцыйная схема  -  тэкст складаецца з дзвюх частак: 1) частка, якая ўтрымлівае агульнае ўяўленне аб прадмеце ( Ціха і ўрачыста ў зімовым лесе);

 2) частка, дзе даецца пералік характэрных прымет (хвоі стаяць задуменна, прамяні скупога сонца, серабрыста- блакітная смуга, пухкія сняжынкі, высокая гурба).
Моўныя сродкі – 1) паралельная сувязь сказаў (кожны наступны сказ непасрэдна суадносіцца з першыі); 2) граматычная сувязь забяспечваецца аднолькавымі  формамі часу і трывання дзеясловаў – выказнікаў (стаяць, надаюць, падаюць); 3) ад-

натыпны парадак слоў у сказах ( у зімовым лесе, высакастволыя хвоі, заснежаныя яліны, снегавая шапка і інш.); 4) словы з пераносным значэннем (метафара), якія ўказваюць на мастацкі стыль тэксту: хвоі  ў белых шапках, яліны стаяць задуменна і важна, скупое сонца, дрэвы стаяць, снегавая шапка .
